Ifisus

I Sulat Fol di Dad To
Faglut di Banwe Ifisus

Kafaglabat gabla di sulat Fol di dad to di banwe Ifisus

Na smulat Fol i sulat ani klon di bilanggt di banwe Roma. Na di galwe kagun
tamdo Tnaltt Dwata di dad to ise Dyu, slob kenen di Ifisus. Na mda di katdoan,
nun mgeben di kafaglut di ku Dyisas.

Na i banwe Ifisus glam di banwe Asya, na mne di kilil i mahin. Di muna fa, i
banwe Ifisus too bong na dee dad to mne déén. Na i banwe ani too mdengeg, du
too nun knun i dad to mne déén, too dee bung nimola gaflehew i dad to, na mda
di dwatala dnagit Artimis i fnangamfula.

Di gatlu kagu Fol tamdo, samfulé kenen di Ifisus, na mne déén lwe fali i klon,
na nimoan dad tnikeng ditl, na dee dad to mbaling faglut di ku Dyisas. Teen ani
di Dad Nimo 19.

Na sulat ani, ise alo ku feben di simbahan di dad to faglut di banwe ani, bay
feben di kdee dad faglut mdadong déén.

Na gmanan di sulatan ani gabla di ksasatu i kdee dad faglut di ku Dyisas. Na
tdoan ku tan kibola misan i ulu di dad busaw, dunan Satanas.

1Agu Fol i smulat ani. Na mda di knaye Dwata agu sa i satu gal dek
Krayst Dyisas.
Na febegu sulat ani di gamu dad faglut di banwe Ifisus, gamu i dad
gsalig di kafaglut di ku Krayst Dyisas. 2Kayegu ku banlé gamu Maito
Dwata na Amuito Dyisas Krayst kafye na ktanak nawa.

I dad kafye fagu di ku Krayst

3Na dnayenito Dwata i Ma Amuito Dyisas Krayst, du mda di ksasatuito
di ku Krayst bong kafyen gito, du gdawatito i kdee blé Tulusan mda di
langit. 4Tambu di la fa mgimo Dwata i tana ani, tamgalékan ito, du
nimoan ito dad ngaan fagu di ksasatuito di ku Dyisas Krayst, du fye lande
sasé gbol di nawaito na matlu ito di kiten. Mda di kalbong nawa Dwata

gito, 5tagneé fandaman mda di knayean, malék gito du nimoan ito dad
ngaan fagu di ksasatuito di ku Dyisas Krayst.

6Na dnayenito Dwata, du too bong kafyen blén di gito fagu di ku
Dyisas i Tingaan toon kanbong nawa. 7Na mda di lite Dyisas Krayst
falohan di kfatin, nsoan ito mda di kgikatito di sala, na nlifetan i dad
salaito. Tay, i bong kafye Dwata, 8i kafye i toon blé di gito fagu di
kfulungan na di kaglabatan du gadean ku tan i gufyeito.

9Na mda di knayé Dwata, tafgadean di gito i tagne fandaman gabla
di duenan mdek ku Krayst dini, én laan fgadé di muna fa. 10Na i
tafandaman, dunan santifunan i kdee tamgimoan ditt di langit, na dini
di tah tana, na nimoan Dyisas Krayst ulu di kdee. Na nimoan ani di kakel
i bang i kayean mimo dun kadang.

11Na kdee tagneé fandam Dwata dnohoan fagu di knayean. Na
tamgalékan ito mbaling dad ton fagu di ksasatuito di ku Krayst, du ani i
tagné fandaman fanda fa di katbuan. 12 Taman fye ku dnayenmi i kafye
Dwata, gami dad Dyu i muna fatan ku Krayst.

13Na salngad gamu i dad ise Dyu, mbaling gamu dad to Dwata di
kaklingeyu i too glut tdo, i Fye Tulen gabla i kagalwa di kaflayam lande
gusenan fagu di ku Dyisas Krayst. Na du tafaglut gamu di kenen, banlé
gamu Dwata i Mtiu Tulusan tafakangan di kdee faglut di kenen, na ani
ile gamu nfun Dwata. 14Na du mneé Tulus Dwata di gito, én ilé kadang
satu duh tooito gdawat i kdee fakangan di gito dad ton. Na gito nfun
Dwata, fatanito i ksikof kagalwaito di satu duh kadang, du fye magdayen
i kdatahan.

I kdasal Fol

15Na mda di kafye Dwata gito, di kaklingegu gabla di kgal i kafaglutyu
di Amuyu Dyisas Krayst, na i kakdoyu i kdee dad to Dwata, 161a agu tlag
mlé bong fye di Dwata gabla di gamu, na lagu gamu glifet di kdasalgu.
17Na di kdasalgu di Dwata, i Dwata Amuito Dyisas Krayst, i Maito too
magdayen, toogu fni ku fagu di Tulusan banlén gamu kfulung faldam na
fgadean gamu gabla di kenen du fye tooyu kenen gadé. 18 Na fnigu fa di
Dwata ku lanwan i fandamyu, du fye tooyu gade i kdee kafye fatanyu di
fulé duh, na too dee kafye fakangan di gito dad ton. 19Na fnigu ku toon
faglabat gamu ku tan i kalbong kgaganan tmabeng gito dad faglut di
kenen. Na tagfiten i bong kgaganan di ktékan ku Dyisas Krayst mda di
fati, 20na di kablén glal di kenen di kafsudengan kenen di kwananan ditu
di langit. 21Na Krayst Dyisas i gumdatah ditli na mdatah kenen di kdee
ulu, i kdee amu, na i kdee nun glal. Na i dagit gablé ku Krayst too mdatah
fa di dagit gablé di dademe ganlal sadni, ku demen kadang di atuan
lande sen. 22Na fagot Dwata kenen i kdee, na nalékan kenen du mgimo
gumdatah i kdee dad to faglut di kenen, 23du salngad ito i kenen laweh,

na kenen i too uluito, na balu tané di klamang i tana ani, na di klamang i
langit déén kenen, na kenen magot i kdee.

I kbalingito mto fagu di ku Krayst

1Na di la gamu fa faglut di Dwata, salngad ku mati gamu, du

mda di 1a kimenyu Dwata na mda di dad salayu. 2Na di bang én,
laloyu i ldam i dad to dmuen Dwata. Na nimenyu Satanas, i mebe dad
mtulus mné di bleng i langit na tana, na i dad to la mayé mimen Dwata.
3Na salngad i kneito di muna, du nimenito i sase knaye i lawehito na
fandamito. Na du én sa i kagkahito, gakuf ito di kaflabé Dwata.

4Kabay too bong kakdo Dwata, na toon ito kanbong nawa, 5du balu

salngad ito dad to mati mda di laito kimen kenen, fakufan ito di kagtékan
ku Krayst mda di fati, du fye nun nawaito lande sen. Alo mda di kablén
i kafye di gamu galwa gamu di kaflayam lande gusenan. 6Na di kagték
Dwata ku Krayst ntékan ito, du fye mda di ksasatuito di ku Krayst, gagin
ito kenen di kagotan di langit. 7Ani nimo Dwata, du fiten di gito kel di
lande sen i bong kafyen di kdee kafye blén di gito, fagu di ksasatuito di
ku Dyisas Krayst. 8:9Du mda di kablén i kafye di gamu, falwaan gamu
mda di kaflayam lande sen, fagu di kafaglutyu di ku Dyisas Krayst. Ise
mda di gamu gnagan, demen mda di fye nimoyu, bay alo mda di blé
Dwata lande bayad, du fye lande fakay mdag i kton, 10du Dwata sa mimo
gito. Fnalamin ito fagu di ksasatuito di ku Krayst Dyisas fye gimoito i
kdee fye nimo i tafatlagadan du nimoito.

I ksasatu i dad to faglut

11Na taman gamu dad ise Dyu, fandamyu i gamu kagkah di muna fa.
En man i dad Dyu ise gamu dad to Dwata, du 12 gamu tnuli, dunan landé
ile di lawehyu, na ale kun dad to Dwata du tnuli ale. 12Na di bang én, la
gamu masasatu di ku Krayst, na 1a gamu fa gakuf di dad to Dyu mgalék
Dwata. Na landé fa alelyu di kafye fakang Dwata di dale. Na lande fa
imen nawayu ku nun nawayu landeé sen, du layu fa gade Dwata. 13 Kabay
balt di muna gawag gamu di Dwata, sadni du mbaling gamu masasatu
di ku Krayst Dyisas, fdadongan gamu di Dwata, fagu di litean falohan di
krus.

14Na Krayst i smafye gami dad Dyu na gamu dad ise Dyu, na ani masasatu
ito di kenen. Mda di kfafatin di krus, talandé nan gableng gito du tafalmon
i kasduenito. 15Na di kfatin falwaan dad Dyu di kimen i dad flalo blé Dwata
fagu di ku Mosis, du fye dad Dyu na gamu dad ise Dyu mbaling falami, na
masasatu fagu di ksasatuito di ku Krayst, na fagu dini lande kasduenito.
16 Na mda di kfafatin di krus, tafalmon i kasnang nawala, na sansatun i dad
Dyu na dad ise Dyu na snafyen ale di Dwata. 17Na di ksalu Krayst Dyisas
dini tamdo kenen i Fye Tulen, i gmagan smafye gito di Dwata, di gamu dad

to ise Dyu i gawag fa di Dwata, na di gami dad to Dyu mdadong di Dwata.
18 Na sadni kdeeito, balti to Dyu ku demen ise to Dyu, mda di ksasatuito di
ku Krayst fakayito fdadong di Maito Dwata fagu di ktabeng i Mtiu Tulusan.
19Na di muna fa gamu dad ise Dyu la gakuf di dad to mgalék Dwata, bay ani,
sasatu gamu di kdee dademe dad to Dwata, na fbalingan gamu dad ngaan.

20Na kdeeito dad faglut di ku Krayst Dyisas, én guflingengu dun i
gumneé fdak Dwata di batu. Na Krayst i batu gufdak dad lahan tamgal i
gumneé. Na i dad to gal dek Dyisas, na i dad to tugad Dwata di muna fa,
ale guflingengu i dad lahanan. 21 Na én tamgal i gumne dunan Dyisas
Krayst. Na gumne ani, mbaling gumné Dwata gumangamfl di kenen.
22 Taman gamu dad ise Dyu, fagu di ksasatuyu ku Krayst Dyisas, gakuf
gamu di gumné Dwata, fagu di Mtiu Tulusan.

I katdo Fol dad to ise Dyu

1Na agu Fol, bnilanggti agu dini mda di klalogu ku Krayst Dyisas,
du tdogu gamu dad ise Dyu gabla di kenen.

2Na talingeyu ke tablé Dwata di deg kafgade i kafye gablén di gamu
dad ise Dyu. 3Na ani tafgade Dwata deg i tagne fandaman bunin, na
tasulatgu tukay gabla ani di gamu, 4na ku tooyu bnasa i sulatgu ani,
gadéyu i kaglabatgu i buni Dwata gabla ku Krayst.

5Na di muna fa la fgadé Dwata dun di dad to, bay ani fagu di Tulusan
tafgade Dwata fagu di dad to nalékan, dunan i dad gal dek Dyisas na
i dad tugad Dwata. 6 Na ani fgadean, dunan ise ku alo dad Dyu mfun i
kafye mda di Dwata, bay balu dad to ise Dyu mfun i kafye salngad dale,
du mda di kafaglutla i Fye Tulen gabla di ku Krayst Dyisas. Na 1é ale
gakuf di laweh Krayst na gamdawat ale i dad fakang Dwata, du mda di
ksasatula di ku Krayst.

7Fagu di kafye blé Dwata deg, mgimo agu satu saligan, du fye fbelgu i Fye
Tulen gabla ku Krayst fagu di kgal i tulusan. 8Na balu agu i too mdana di
kdee dad to faglut di Dwata, knean agu i nalékan gumlén i kafye, du dekan
agu tmulen di gamu dad to ise Dyu i Fye Tulen gabla di bong kafye Dyisas,
i lande gufasngadgu dun. 9Dek agu Dwata, du fangadégu di kdee dad to i
kiboan dmoho i tafandaman di muna fa. Na Dwata i mimo i kdee, fanda di
kimoan i banwe, bunin na laan Imen fgade, 10du kayean fagu alo di kdee dad
to faglut di ku Krayst, fiten di dad mdatah ganlal na dad mtulus ditt di langit
ku tan kalbong kfulungan. 11 Na ani tafgadé Dwata i tafandaman di la fa
mgimo i banwe, na dnohoan fagu di Amuito Dyisas Krayst.

12Na du tamasasatu ito di ku Dyisas mda di kafaglutito di kenen, lande
klikoito salu di muna Dwata na landé kyaito stulen di kenen.

13Na taman dad flanekgu, toogu fni di gamu, nangyu falmo i
fandamyu di kaklingeyu gabla di kaflayamgu dini di bilanggti mda di
katdogu gamu. Kabay fangalyu nawayu, du ani i too gufyeyu.

I kdasal Fol i dad to di Ifisus

14Tay, di kagafaldamgu i bong kfulung Maito Dwata di fandaman di
muna fa na i bong kafyen gito, lkuad agu du dmasal agu di kenen, 15i
gumda i kdee dad faglut i mne di langit na i kdee mné fa di tah tana,
gamdawat i dagitla du slame ale dad ngaan. 16 Dmasal agu di Dwata, na
fnigu ku tangalan i nawayu fagu di kgal i tulusan, na di bong kafyen, du
fye too matnu i kafaglutyu di kenen fagu di kalak i Mtiu Tulusan, 17du
fye mda di kafaglutyu, too mne Krayst Dyisas di nawayu. Na fnigu ku too
dmalil di nawayu kalbong nawayu kenen na i demeyu dad to, 18du fye
gmagan gamu, gagin i kdee dad to Dwata, too gamlabat ku tan i kabal,
ktaha, kdatah, na kngalam i kalbong nawa Krayst gamu. 19Hae, fye ku
glabatyu i kalbong nawan gamu, balti landé to too gmagan gamlabat
i kalbongan, du fye too mné Dwata di nawayu kel di too sikof i knean
déén.

20 Tooito dnayen Dwata, du fagu di gnaganan i mne di gito, gmagan
kenen mimo i mdatah fa di fniito na di fandamito. 21 Tooito dnayen
Dwata i kdeeito dad faglut di kenen fagu di ksasatuito di ku Krayst
Dyisas, duh ani na kel di landé sen. Amén.

I ksasatu nawa

1Na du bnilanggt agu mda di klalogu Amugu Dyisas Krayst, toogu
fni di gamu, du tamgalék gamu Dwata, too gamu mimo i nimo
gabla nimo i dad to faglut di kenen. 2Tooyu fdana i ktoyu, na fnafyeyu
i nimoyu, na fantahayu i nawayu di dad demeyu to mda di kakdoyu.
3Na tooyu fnadlug gusen i nawayu i ksasatu nawa blé Mtiu Tulus gamu
fagu di ktanak nawayu i samsatu gamu. 41 kdeeito dad faglut, mbaling
alo satu laweh, na alo satu Tulus Dwata mneé di gito. Na alo satu fatan
kdeeito du mda di kalék Dwata gito. 5Na nun alo satu Amuito, na alo satu
gufaglutito, dunan Krayst Dyisas, na nun alo satu kafbunyagito. 6 Na nun
alo satu Dwata i Ma kdeeito dad faglut di kenen mebe i kdee, samnagin i
kdee, na mneé di nawa i kdee.
7Na kat satu gito tagamdawat i kafye mda di ku Krayst, na la salngad i
blén, bay blén mda di knayean. 8Salngad i gman di Tnaltt Dwata fsulatan,
manan,
“Di kagket Krayst Dyisas samfulé di langit,
toon fnisan i dad mnang nawa kenen,®
na blén i dad kafye di dad faglut di kenen.”

a 4:8 Di kagket Dyisas di langit fnisanan i kdee dad sasé fagu di kfatin di krus na di ktékan
mda di fati. Tafnisanan dad dmuen kenen na salngad i magbakus ale du takanfean. Na
fiten i kagfisanla di kdee.

9Na tan ke i gumtatek i gmanan gine gabla di kagket Krayst? I
gumtatekan, dunan funa kenen tufa di too gumdanaan di tana ani.
10Taman i to tufa mda di langit salu dini di tah tana, dunan i to magket
samfulé di tah langit, na balt tané di klamang tana na di klamang langit
déén sa kenen, du kenen magot i kdee.

I dad gnagan blé Krayst

11Na nun dad gnagan blé Krayst di dad faglut di kenen, dademe
tanimoan ale dad to galan dek, dademe blén i gnagan tmulen i fgade
Dwata di dale, dademe blén i gnagan mbel i Fye Tulen gabla di kenen di
dad to la Imen mlinge, na dademe blén i gnagan mebe na tamdo i dad to
faglut. 12Na nimo Krayst ani, du fye fatlagadan i kdee dad to Dwata du
fye gmagan ito mimo i fimoan gito, du fye lamnok i kafaglut kdeeito dad
to i laweh Krayst, 13kel di duh mbaling masasatu ito di kafaglutito, na di
kgadeito gabla ku Krayst Tinga Dwata, na mbaling too sikof i kafaglutito,
na landé gukulangan salngad ku Krayst, du landé kenen gukulang.

14Ku gambet ani, talaito salngad i dad nga i too lumak mgebe, gambet
i Iwek di mahin gal sansebe i nus. La ito mlal mgebe di dad ise glut
tdo i dad to too fulung mgaw demela to. 15Kabay baling tmulen ito i
kaglut gagin i kasakdoito. Na fagu ani, di kdee nimoito baling matnu i
klaloito na ksasatuito di ku Krayst i uluito. 16 Gito dad faglut satu laweh,
na i gusmaligito dunan i uluito Krayst. Na masgagot kdee gumgalel i
laweh. Na ku too gamgimo i fimo i kat satu gumgalel di laweh ani, i
kdee lamnok mda di kastabengla. Salngad én gito dad faglut, fagu di
kasakdoito na kastabengito baling lamnok na mgal i klaloito kenen.

I klalo i falami dalan

17Du agu satu di dad to dek Amuito Dyisas, taman mangu di gamu,
nang gamu fadlug mimo dad nimo i dademe dad to i 1a faglut di ku Dyisas,
du i dad fandamla landé gukmamu, 18na kmifu i fandamla. Na landeé
falami nawala blé Dwata, du lande gnadéla gabla di Dwata du mda di
kgal i ulula. 19Taman landé kyala di kimola sase€, na la ale damnan i dad
sasé nimo i lawehla, taman mimo ale kdee bung dad magagsik nimo i
la gabsol dale. 20Kabay ise én ganbetyu di ku Krayst. 21 Talingeyu i tdo
gabla di kenen na di klaloyu kenen tagatdo di gamu i kaglut teen di kenen.
22 Taman tooyu tnagak fandam i labi nawayu, i mebe gamu di dad sasé
nimoyu di 1a gamu fa faglut, du balingan fangaw gamu fagu di kfibalan
i dad gafalmo gamu. 23 Na tooyu blé i nawayu na fandamyu di Dwata na
fatlasyu kenen. 24Na tooyu dnawat i falami nawa fsalngad Dwata di kenen
nawa, na fiteyu nun falami nawayu fagu di fye na matlu nimoyu.

25Taman nang ito tmulen kéng, bay tooito tmulen i kaglut di dad
flanekito di kafaglut, du kdeeito sa gakuf di laweh Krayst Dyisas. 26 Ku

nun guflabéyu, too gamu fgeye du fye la gamu gamsala, na tooyu gasil
nlifet i kaflabeyu di 1a fa sdaf i duh, 27du fye landé dalan Satanas fagsala
gamu.

28Na i to gal tmaku di 1a kenen fa faglut, nang tmaku, bay falgad mimo
du meye i kliduan, du fye gtabengan i dad to lande. 29Nang gamu talt
sase, bay én alo manyu i too gamtabeng i kafaglut i demeyu to nun klida,
du fye nun gukmamula dun na nun gufyela. 30 Nang gamu mimo i nimo
flidi nawa Tulus Dwata, du i knean di nawayu i satu ilé gamu i dad to
nfun Dwata, na nun duh kadang, too snikof Dwata i kagalwayu mda di
dad sala. 31Na tagakyu i kdee katduk nawa gafalmo i fandamyu, na i
fandam i demeyu to, na i klumakyu flabe, i kasnang nawa magu lam, i
kasbulaw di mata i dad to, i kaftatekyu demeyu to, na i kdee fa dademe
sasé nimoyu di demeyu to.

32Kabay baling gamu mimo fye di kat man satu gamu. Sakdo gamu na
slifet gamu sala, gambet klifet Dwata i salayu fagu di ku Krayst.

I kfite i kakdoyu

5 1Taman du gamu i dad nga Dwata i toon kanbong nawa, tooyu lalo

i kenen nimo. 2Na tooyu fite i kasakdoyu salngad kfite Krayst i
kakdon di gito fagu di kfatin di krus, du fye falwaan ito. Mbaling kenen
too fye dsu i fye bun i too kanlehew Dwata.

I salo di gukmifun

3Na du gamu dad to Dwata, nang gamu mimen balti tan i sasé knaye
i lawehyu, na nang gamu talti ku demen faldam gabla di dad sase knaye
ani, ku demen ftatekyu i demeyu to di sala, du ani la gabla nimo i dad
to Dwata. 4Na nang ku talt dad magagya talt, na dad talt landé gukel,
na i klalat di sase, du ani la gabla nimo i dad to Dwata. Kabay én gabla
nimoito, mlé fye di kenen. 5Du i kaglutan, la sa gakuf di kagot Dyisas
Krayst na Dwata i dad to mimo sasé knaye i lawehla, i dad to too faldam
i sase knayéla, na dad to lom i knun, du i knayéla ani, én mbaling
gumangamfula.

6 Too gamu fgeye, du fye la gamu fangaw i dad to tamdo kakakéng, du
fye la gamu mgebe di dad sala mangu gine, du ani gumda i kalbut Dwata
i dad to mimo sase, i dad 1a mimen kenen. 7Nang gamu magin i dad to
gambet ani. 8Du di muna fa mne gamu di gukmifun, du la gamu gmade
Dwata, bay ani mné gamu di gumalwan, du tagadeyu Amuito Krayst
Dyisas, na tambaling gamu dad ton. Taman tooyu nimo i gabla nimo i
dad to mne di gumalwan, 9du i ulé i kne i dad to di gumalwan, dunan
too ale mimo kdee fye nimo, na matlu ale na gsalig. 19Na ganbetyu i
nimo i knayé Amuito Krayst Dyisas. 11Na nang gamu fakuf di nimo i dad
to mne di gukmifun i landé gukmamu, bay nimoyu i fye nimo, du fye

di kitela dun dilela sasé i dale nimo. 12 Too ito mya balt tmulen gabla di
magagya nimo i nimola di gubuni. 13Na fagu di kalwa, ani gudmilela i
nimola too sase di kite Dwata, na di kdiléla ani fakay ku mbaling malwa i
fandamla, 14du mda di kalwa déén gudmilé i kdee. Du ani i duen nun gal
gman, manan,

“Gamu dad kudang, mukat nan,

na gamu dad mati, mték nan,
du tnuyal gamu Dyisas Krayst.”

Dad to fulung faldam

15Taman tooyu neye i kiboyu fagu i ktoyu, nangyu lalo i dad to la
fulung faldam, bay laloyu i dad to fulung faldam. 16 Tooyu neye i kiboyu
mimo fye, du di bang ani too sasé nimo i dad to.

17Taman nang gamu mimo i nimo dad to 1a fulung faldam, bay tooyu
neye, du fye glabatyu ku tan i knaye Dwata di gamu.

18Na nang gamu flangal, du én sa gafalmo gamu, bay balingyu too
fafno Tulus Dwata i nawayu, du fye kenen alo mebe gamu.

19Na ku stifun gamu, satgal gamu nawa fagu di dad salmo na i dad
lingag dmayen Dwata, na i dad lingag gumalak i Tulus Dwata gamu.
Mlingag gamu mda di nawayu di kfangamftiyu di Amuito Krayst. 20Na
balu tan kel di gamu mda di Maito Dwata, mlé gamu fye di kenen fagu
di Amuito Dyisas Krayst. 21Safé gamu kat satu gamu, du naféyu Krayst
Dyisas.

I dad libun nun yaan

22 Gamu dad libun nun yaan mimen gamu i yaanyu, salngad kimenyu
ku Dyisas Krayst. 23Du i lagi, kenen ulu i yaanan, salngad ku Krayst i
ulu i dad to faglut di kenen, dunan lawehan, na kenen i To Falwa dale.
24Taman gamu dad libun nun yaan, too gamu mimen i yaanyu di kdee
nimoyu, salngad i kimenyu ku Krayst.

I dad lagi nun yaan

25Na gamu dad lagi nun yaan, kanbongyu nawa yaanyu salngad kalbong
nawa Dyisas Krayst gito i dad to faglut di kfafatin di krus tlas gito, 26 du fye
kenen smafye gito di Dwata fagu di klaneban gito di yéél na di kafaglutito
Tnaluan, 27du fye gito dad faglut fatlagadan, du fye kadang di fulé duh
gdawatan ito i dad to too fye, du talande salaito na talandé gukulangito.
28Na salngad én gamu dad lagi nun yaan, tooyu kando i yaanyu, salngad i
kakdoyu i ktoyu. Du i to kamdo i yaanan, kandon i kton. 29Du lande sa to i
la kamdo na la mifat i kton, bay fankaanan na nifatan, salngad kifat Krayst
i lawehan, 30du kdeeito dad faglut i laweh Krayst. 31 Du nun gsulat di Tnal
Dwata, manan, “Na ani duen i lagi tmagak i maan na yéan na mbaling

satu di yaanan, du i lwe ale mgimo satu.”® 32Na too mngalam i kaglut
fgade Dwata di gito di manan ani, na i kaglabatgu dun, i satlamin, dunan
Krayst na kdee ito dad faglut di kenen. 33Kabay la alo ani, du tanun manan
di gamu dad satlamin. Gamu dad lagi, tooyu kando i yaanyu salngad i
kakdoyu i gamu kto, na gamu dad libun tooyu nafé i yaanyu.

I dad nga na dad tuala

1Na gamu dad nga, mimen gamu i dad tuayu, du ani satu flalo

Dwata. 21 tnanin di dad flalo Dwata, manan, “Naféyu mayu na
yéyu.” Na nun fakang Dwata di dad to i mimen dun, 3manan, “Too nun
kafye kneyu, na too gamu mlawil di tah tana ani.” 4Na gamu dad tuala,
nangyu faflabé dad ngayu, bay balingyu tdo dale i gabla nimo i dad to
faglut di Amuito Krayst. Na fanngeweyu ale i fngewe mda di kenen.

I dad fasak na dad amula

5Na gamu dad fasak, mimen gamu i dad amuyu di tah tana ani.
Naféyu ale, na tooyu nimen i dekla gamu mda di aye i nawayu salngad
ku Dyisas Krayst i mdek gamu. 6 Nimenyu ale 1a alo ku déén gamu di
matala du kayeéyu ku fye nawala gamu, bay mda di ayé nawayu nimoyu i
knaye Dwata, du gamu sa i dad fasak Krayst Dyisas. 7Na fiteyu i kalgadyu
mimo gagin i klehewyu, du Dwata i gumimoyu ise ku alo to. 8 Du nangyu
glifet nun untung blé Dwata di kdee dad to, balu fa fasak ku demen ise
fasak, mda di fye nimo i mgimola.

9Taman gamu dad to nun fasak, salngad én kiboyu dad fasakyu.
Nangyu ale fanliko, du gadéyu alo satu Amuyu di langit, balt fasak gamu
ku ise, na landé fnalabin.

I dad atu ku Satanas

10Na di gusenan, ani fa mangu di gamu, du masasatu gamu di Amuito
Krayst Dyisas, tangalyu i kafaglutyu di kenen fagu di bong kgal i tulusan.
11Na Isakyu i kdee klung blé Dwata gamu, du fye la gamu fisan i dad sasé
kafgaw Satanas.c 12Du ise ku dad to demeito sfati, bay dad mdatah mebe
i dad sase tulus i mneé di bleng i langit na tana, na dad nun glal i magot
kdee dad to sasé mne di kifu di tah tana. 13Taman dad flanekgu, lsakyu i
kdee dad klung blé Dwata di gamu dad sundalun, du fye kakel i duh i too
sase kasfatiyu dad sase tulus, 1a gamu fisan, bay too gamu fa gtadag kel
di gusen i kasfati.

14Taman too gamu fatlagad di kasfati. Fangatyu i galingyu, dunan
tooyu fandam na manyu alo i kaglut. Lsakyu i klung di kfeyu, dunan

b 5:31 Dyénésis 2:24 ¢ 6:11 Satanas ani dunan ulu i dad busaw na kdee dad sasé tulus
dmuen Dwata, na gal mgaw na mlayam i dad to di tah tana.

nimoyu i matlu nimo, du ani kamlung gamu di sase. 15Lsakyu dad
talumfa kamlung i bliyu, dunan fatlagadyu tmulen i Fye Tulen mlé
ktanak nawa. 16 Na nagotyu i satu klung, dunan too gamu faglut na
smalig di Dwata, du ani i klung kamlung gamu di dad gamban sait
Satanas. 17Na dnawatyu i slaung tek kamlung i uluyu, dunan i kagalwa
gablé di gamu mda di Dwata. Na tooyu nagot i sundangyu, dunan Tnalu
Dwata i tafkahyu di nawayu, du ani i tek blé Tulus Dwata di kasfati ku
Satanas. 18Faguyu i kdee ani di dasal, na di kdasalyu fniyu tabeng mda
di Dwata. Fadlug gamu dmasal fagu di kalak Mtiu Tulus. Na too gamu
fgeye na nang tlag dmasal i kdee dad to Dwata. 19Na dnasalyu agu, du di
kakel i bang fgadégu i Fye Tulen gbuni di muna fa, fye banlé agu Dwata
i kfulung samtulen Tnaluan di landé kliko. 20Na dek agu Krayst Dyisas
samtulen i Fye Tulen ani, balti dini agu di bilanggu. Tooyu agu dnasal, du
fye nun klabégu tamdo i Fye Tulen di dad to dini, du ani nimo blé Krayst
deg.

I gusen i man Fol

21,22 Tikikus i satu flanekgu toogu kando na i salig Dyisas Krayst,
dekgu ditu di gamu. Na kakelan déén di gamu kadang, tulenan i kdee
gabla di kagkahgu na i nimogu dini di bilanggui. Na én duengu mdek
kenen di gamu, du fye di kgadéyu i kdee gabla di gami maglala i nawayu.

23Kayegu ku blé Maito Dwata na Amuito Dyisas Krayst di kdee dad
flanekito faglut, ktanak nawa na kasakdo gagin di kafaglutyu. 24Kayegu
ku blé Dwata kafye di kdeeyu i kamdo Amuito Dyisas Krayst lande
gusenan.

